
LABURPENA

Artikulu honek COVID-19aren pandemiak Gipuzkoako kontsumo-ohituretan eta merkaturatze-
zirkuitu laburren (MZL) erabileran izan duen eragina aztertzen du, bereziki pandemia osteko 
aldian gertatutako aldaketen jarraikortasuna eta egonkortasuna azpimarratuz. Ikerketak 
erakusten du produktu lokal eta jasangarrien eskariak gora egin duela, eta kontsumitzaileek 
gero eta gehiago baloratzen dituztela osasuna, ingurumenarekiko errespetua eta tokiko 
ekoizpena. Tokiko merkatuak, kontsumo-kooperatibak eta denda espezializatuak sendotu 
egin dira, baina salmenta online-ak ez du espero zen arrakasta izan, azpiegitura faltagatik 
eta kontsumitzaileen aurrez aurreko erosketa-lehentasunagatik. Ekoizleek erresilientzia eta 
moldagarritasuna erakutsi dute, baina belaunaldi-erreleborik eza eta lan-indarraren zahartzea 
erronka nagusiak dira. Ikerketak azpimarratzen du MZLek elikadura-subiranotasunaren eta 
garapen jasangarriaren alde egiteko duten potentziala, baina horretarako politika publiko 
sendoak, laguntza teknikoa eta belaunaldi berrien inplikazioa behar direla.

Hitz gakoak: Zirkuitu laburrak, Post-COVID-19, Produktua jasangarria, Belaunaldi-
erreleboa, Gipuzkoa

EVOLUCIÓN DE LOS HÁBITOS DE CONSUMO Y DE LOS 
CIRCUITOS CORTOS DE COMERCIALIZACIÓN EN GIPUZKOA 

TRAS LA PANDEMIA
RESUMEN

Este artículo analiza el impacto de la pandemia de COVID-19 en los hábitos de consumo y en 
el uso de los circuitos cortos de comercialización (CCC) en Gipuzkoa, con especial atención 
a la continuidad y estabilidad de los cambios observados en el periodo postpandémico. 
La investigación muestra un aumento sostenido en la demanda de productos locales 

y sostenibles, impulsado por una mayor conciencia sobre la salud y el medio ambiente. 
Los mercados locales, las cooperativas de consumo y las tiendas especializadas se han 
consolidado como canales clave, mientras que la venta online no ha alcanzado el éxito 
esperado debido a la falta de infraestructuras y a la preferencia de los consumidores por la 
compra presencial. Los productores han demostrado resiliencia y capacidad de adaptación, 
aunque enfrentan desafíos estructurales como el envejecimiento de la fuerza laboral y la 
falta de relevo generacional. El estudio subraya el potencial de los CCC para avanzar hacia 
la soberanía alimentaria y el desarrollo sostenible, siempre que se refuercen las políticas 
públicas, el apoyo técnico y la implicación de nuevas generaciones.

Palabras clave: Circuitos cortos, Post-COVID-19, Producto sostenible, Relevo generacional, 
Gipuzkoa

POST-PANDEMIC EVOLUTION OF CONSUMPTION HABITS AND 
SHORT FOOD SUPPLY CHAINS IN GIPUZKOA

ABSTRACT

This article analyzes the impact of the COVID-19 pandemic on consumption habits and the 
use of short food supply chains (SFSCs) in Gipuzkoa, with a particular focus on the continuity 
and stability of changes observed in the post-pandemic period. The study reveals a sustained 
increase in the demand for local and sustainable products, driven by growing awareness of 
health and environmental concerns. Local markets, consumer cooperatives, and specialized 
stores have consolidated their roles as key distribution channels, while online sales have not 
achieved the expected success due to infrastructure limitations and consumers’ preference 
for in-person shopping. Producers have demonstrated resilience and adaptability, yet face 
structural challenges such as an aging workforce and a lack of generational renewal. The 
research highlights the potential of SFSCs to contribute to food sovereignty and sustainable 
development, provided that strong public policies, technical support, and the involvement of 
younger generations are ensured.

Keywords: Short food supply chains, Post-COVID-19, Sustainable products, Generational 
renewal, Gipuzkoa

1. Sarrera: Aurrekariak eta Ikerketaren Helburua

2019aren amaieran Txinan agertu eta 2020ko martxotik aurrera Europan eta mundu osoan 
hedatu zen COVID-19a gertaera erabat disruptiboa bihurtu zen, ez bakarrik hilkortasun 
handia zuelako, baizik eta gure gizarteko esparru guztiak astintzeko gaitasuna zuelako. 
Izan ere, koronabirusa gertaera bihurtu zen, hainbat eremu sozialetan ondorioak sortzeko 
ahalmena zuena (Casero-Ripollés, 2020), eta adostasun zabala sortu zuen gutako askoren 
artean: bizi izan dugun munduaren amaiera ekar zezakeela eta aldaketa sozial erradikalak 
eragin, ziurgabetasuna eta ahultasuna areagotuz (Foster & Suwandi, 2020; Zizek, 2020).

Bost urte igaro ondoren, elikadura-ohituretan eta erosketa-ereduetan izandako aldaketek 
(gizarte, ekonomia, ekologia eta biologia arloetan eragin nabarmena duten ekintzak) ikerketak 
aipatzen duen aldaketa-mailaren adierazle egokiak izaten jarraitzen dute. Birusa agertu 
zeneko alarma orokorraren lehen unea eta konfinamenduaren lehen fasea igaro ondoren, 
elikadura-saskiak argi erakutsi zuen produktu freskoen, batez ere fruta eta barazkien, eta 
gertuko eskaintzaren kontsumoa nabarmen indartu zela (Moreno et al., 2024).

Horrez gain, kontsumo jasangarria sustatzen zuten ekimenek, nekazariek edo 
agroekologiaren esparruko elkarteek bultzatuta eta merkaturatze-zirkuitu laburretan (MZL) 
oinarrituta, nabarmen handitu zuten eskaintzen zituzten produktuen eskaria. Kontsumoaren 
ekintza biologikoan oinarritutako proposamen horiek egungo ekoizpen-ereduaren kritika 
ireki bihurtu ziren, eta jasangarritasun ekonomiko eta soziala bultzatzearen alde egin zuten 
(García et al., 2024).

Kontsumo-jasangarriagoko ohitura berrien hazkundea aldaketaren adierazle izan daiteke, 
edo gutxienez, ziurgabetasun eta kritika sozialaren seinale. Pandemia hasi zenetik bost 
urte igaro ondoren, ohitura horien bilakaerak eta garapenak aldaketa sozial esanguratsua 
islatzen dute. Ikertzaile askok adierazi dute pandemiak sortutako egoerak tokiko ekonomiaren 
aurrerapena sendotzeko aukera eman duela (Jeoug et al., 2025).

Ikerketa honetan, lurralde bat hartu dugu behatoki gisa, pandemiak merkaturatze-zirkuitu 
laburren bilakaeran duen eragina aztertzeko. Lurralde hori Gipuzkoako probintzia da, 
hurbileko hiri-ingurunea eta lurralde mailan nahikoa ez den ustiapen-eredua, baserria alegia, 
batzen dituen eremua. Bi ezaugarri horiek, hasiera batean, gertuko merkaturatze-modalitate 
berrien garapena sustatzeko ahalmena izan dezakete. Are gehiago, badugu aurretiko lan 
bat, Alberdik (2022) pandemiak lehen urtean egina, eta bertan jasotzen dira pandemiak 
lurralde honetan utzitako zirkuitu laburren garapenaren lehen joerak. Oraingo ikerketan 
sumatutako joerak konfirmatzen ote diren aztertzea izango litzateke eginkizunetariko bat.

COVID-19aren agerpenaren ondoren, eta batez ere pandemiaren lehen urteak gainditu 
ondoren, ekoizpen-eredu jasangarriagoetan oinarritutako eta merkaturatze-zirkuitu 
laburretan sustatutako aukerek izan duten protagonismoa aztertzea da ikerketaren helburua. 
Hipotesi gisa, aldaketa horiek, benetan egon badira eta sakonak badira, kontsumo-ohituren 
aldaketa posible batekin lotuta egongo lirateke, eta produktu lokalak, freskoak eta MZLek 
gaur egun jokatzen duten papera agerian utziko lukete, pandemia garaia gaindituta eta 
neurri batean ahaztuta dagoen momentu honetan. Ikerketa honek gai horren inguruko gako 
batzuk argitzen lagundu nahi du.

1.1.- Testu Ingurua, galderen bidez
1.1.1.- Lehen galdera: kontsumo-eredua aldatu al da?

COVID-19aren pandemia hasi eta bost urtera, esan daiteke kontsumo-ohiturek aldaketa 
sakonak eta iraunkorrak izan dituztela. Azken ikerketen arabera, pandemiak joera berriak 
sendotzeaz gain, dinamika berriak sortu dituzte merkatuan (Contreras, 2021; Bedoya eta 
Arango, 2024).

Pandemiaren lehen urtean, kontsumo-ohituren aldaketak nabarmenak izan ziren. 
Ziurgabetasunak eta mugikortasun-murrizketek funtsezko produktuen erosketa handitzea 
eta funtsezkoak ez diren ondasunen gastua jaistea ekarri zuten (Larios-Gómez, 2021). 
Produktu freskoen kontsumoak gora egin zuen, fruta eta barazkiena kasu, eta elikagai 
prozesatuen eta edari alkoholdunen kontsumoak behera egin zuen. Gainera, merkataritza 
elektronikoak hazkunde historikoa izan zuen, lineako salmentak % 87 hazi baitziren 
(Madrigal-Moreno et al., 2024).

Ondorengo urteetan, joera horietako batzuk egonkortzen hasi ziren. Merkataritza 
elektronikoak garrantzitsua izaten jarraitu zuen, baina hazkundea moteldu egin zen. Jatetxeak 
berriro irekitzeak eta turismoa suspertzeak ostalaritza eta aisialdi zerbitzuen gastua handitu 
zuten. Hala ere, tokiko produktuen eta produktu jasangarriekiko lehentasunak bere horretan 
jarraitu zuen, osasunarekiko eta ingurumenarekiko kontzientzia handiagoak bultzatuta.

Azken bi urteetan, kontsumo-ohiturek jarraitutasunaren eta normaltasunera itzultzearen 
arteko nahasketa erakutsi dute. Inflazioak eta tentsio geopolitikoek, Ukrainako gerrak kasu, 
eragina izan dute elikagaien prezioetan, eta igoera nabarmenak eragin dituzte funtsezko 
produktuetan, hala nola oliba-olioan eta patatetan.  Erronka horien aurrean ere, bertako 
produktuen eta produktu jasangarrien eskaria sendo mantendu da, batez ere kontsumitzaile 
gazteen artean.

Normaltasunera itzuli diren ohituren artean daude ostalaritza eta aisialdiko zerbitzuen 
gastuak, pandemiaren antzeko mailetara itzuli direnak. Jendeak kanpoan bazkaldu du 
berriro eta aisialdiko jardueretan parte hartu du, baina osasun  eta segurtasun kontzientzia 
handiagoarekin (Miranda et al., 2024).

Gauza bera gertatu da denda fisikoetan egindako erosketekin. Merkataritza elektronikoak 
garrantzitsua izaten jarraitzen duen arren, saltoki fisikoetan erosteko ohitura berreskuratu da. 
Kontsumitzaileek aurrez aurreko erosketa-esperientziaz gozatzen dute, batez ere ebaluazio 
fisikoa behar duten produktuetarako, hala nola arropa edo produktu freskoak (Acevedo eta 
Navas, 2022).

Produktu jasangarri eta osasungarrien eskaria nabarmen handitu da. Kontsumitzaileek 
landare-jatorriko proteinak lehenesten dituzten dietak eta animalia-jatorriko produktuen 
alternatibak bilatzen dituzte. Osasunarekiko eta ingurumenarekiko kezka handiagoak tokiko 
eta gertuko produktuen kontsumoa areagotu du (Cerón eta Alcántara, 2022). Teknologia 
digitalen erabilera eta lineako erosketa-esperientzien lehentasuna finkatu dira. Merkataritza 
elektronikoa merkatuaren funtsezko zati bihurtu da, eta kontsumitzaileek erosotasuna eta 
berehalakotasuna baloratzen dituzte. Inflazioak hautaketa zorrotzagoa egitera bultzatu ditu 
kontsumitzaileak, promozioak bilatuz eta erosketa txikiagoak eginez. Kalitate-prezio erlazioa 
erabakigarria bihurtu da erosteko erabakietan.

COVID-19aren pandemiak katalizatzaile gisa jokatu du kontsumo-ohituretan ikusitako 
aldaketa askorentzat. Hala ere, garrantzitsua da onartzea joera horietako batzuk pandemien 

aurretik martxan zeudela eta pandemiak bizkortu egin dituela (Miranda et al., 2024; Rueda, 
2024). Azken bost urteetan kontsumo-ohituretan izandako aldaketak lehendik zeuden joeren 
eta osasun-krisiaren ondoriozko dinamika berrien konbinazioa dira.  Jasangarritasuna, 
digitalizazioa eta irisgarritasuna dira orain kontsumitzaileen erosketa-erabakien funtsezko 
faktoreak, eta faktore horiek ez dira pandemiak sortuak, pandemiak bizkortuak baizik.

1.1.2.- Bigarren galdera: nola ari dira jokatzen merkaturatze-zirkuitu laburrak pande-
miatik aurrera?

Galdera horri erantzuteko, lehenik eta behin definitu behar da zertaz ari garen elikagaien 
iraunkortasunaz eta merkaturatzeko zirkuitu laburrez ari garenean. Ikerketa honek ez du 
gai honetan sakontzeko asmorik, beste lan batzuetan ere jorratu baita (Altieri eta Nicholls, 
2012; Cuellar, Calle eta Gallar, 2013), eta kasu batzuetan azterlan honen antzeko eremu 
geografikoetan (Alberdi, 2018; Sánchez Hernández et al., 2019). Hala ere, egokia da 
ekarpen batzuk laburtzea, ikerketa kokatzen laguntzen badu.

Elikadura-jasangarritasunaren azterketak  «elikadura-sare alternatiboetan» jartzen 
du arreta, hau da, nekazaritzako elikagaien sistema industrialen ordezko gisa sortutako 
ekoizpen- eta kontsumo-eredu dibertsifikatuetan (Renting, Marsden eta Banks, 2003). Sare 
horien azterketak hiru ikuspegi osagarritan oinarritzen dira:

1.	 Ekoizpen-katea laburtzea: Iraunkortasun ekonomikoaren aldeko estrategia da, 
naturarekin koprodukzioan eta lanaren kalitatean oinarritutako intentsifikazioaren 
bidez (Van der Ploeg et al., 2000).

2.	 Aktore-sarearen teoria: Eskala txikiko ekoizpena eta familia-nekazaritza 
sustatzen ditu, kontsumo-praktika berriak eta merkatu-nitxoak sortuz, ekoizpen 
ekologikoa nabarmenduz (Goodman eta Du Puis, 2002).

3.	 Erroztatze-kontzeptua: Tokiko printzipioetan (etika, gardentasuna, elkartasuna...) 
oinarritutako merkaturatze-zirkuitu laburrak (MZL) sortzen ditu, harreman 
pertsonaletan eta trazabilitatean oinarrituak (Marechal, 2008).

Ikuspegi horien konbinazioak elikadura-sistema berriak sortzen ditu, ekoizle eta 
kontsumitzaileen arteko harreman zuzenetan oinarrituta, eta ekonomia globalaren presioen 
aurrean erantzun berriak emateko aukera eskaintzen du (Van der Ploeg et al., 2000).

Erantzun horiek hainbat ekimenetan gauzatzen dira: ekoizpenari lotutakoak (familia-
nekazaritza, tokiko ekoizpena...), merkataritzakoak (MZL, kontsumo jasangarria...) eta 
ekoizpena eta kontsumoa uztartzen dituzten ekimen mistoak. Ingurumen-esku-hartzeetan 
ere nekazaritza-erabilerek protagonismoa hartzen dute (López, 2011).

Azkenik, hiri-ingurune hurbilean islatzen da ondoen joera hau. Azken 15 urteetan elikagaien 
ekoizpen urbanoa bikoiztu egin da mundu mailan, eta joera horrek hazten jarraituko du, 
tokiko elikagaien eskuragarritasuna estrategikotzat jotzen baita krisi garaian (Altieri eta 
Nicholls, 2020; Mendez, Padilla eta Lanza, 2020).

Pandemiaren hasieran kontsumo arduratsua eta hurbila sustatzen zuten ekimenen egoerari 
buruzko aipamen gutxi aurkitu dira. Aurkitutakoek diotenez, MZLek gorakada handia izan 
zuten krisi garaian, eta kontsumitzaileek konfinamenduan tokiko ekoizleak babesteko eta 
osasuntsu jateko modu gisa ikusi zituzten (Craviotti et al., 2021). Nolanahi ere, badirudi 
MZLek erabilgarritasuna erakutsi zutela eta kontsumitzaile berriak erakarri zituztela, 
konfinamendutik hasita.

Baina, zer gertatuko da pandemia-egoera arintzen denean? Kontsumitzailea itzuliko al da 
kontsumo-modalitate honetara?

Argitaratutako bibliografiaren arabera, azken urteotan MZLek bilakaera interesgarria izan 
dute. Pandemia arindu eta bizitza nolabait normalizatu den heinean, hainbat joera nabarmen 
ikusi dira:

•	 Eskaria sendotzea: kontsumitzaile batzuk aurreko ohituretara itzuli badira ere, 
batzuek tokiko produktuak eta produktu iraunkorrak nahiago izan dituzte. Azken 
ikerketen arabera, pandemian zehar MZLetan erosten hasi ziren kontsumitzaileen 
% 45ek horretan jarraitzen dute (Rodriguez et al., 2024; Arosio eta Díaz, 2025). Hori, 
neurri batean, iraunkortasunaren eta osasunaren kontzientzia handiagoaren eta 
ekoizle-kontsumitzaileen arteko konfiantza-harremanaren ondorio da.

•	 Eskaintzaren hedapena: ekoizleek eskaera gero eta handiagoari erantzun diote, 
eskaintza dibertsifikatuz eta banaketaren logistika hobetuz. Prozesatutako eta balio 
erantsiko produktuak barne hartzen dituen produktu-sorta zabalagoa eskaintzen hasi 
da (Gómez Rodríguez, 2021).

•	 Digitalizazioa: pandemiak bizkortu egin zuen teknologia digitalen erabilera MZLetan. 
Lineako plataformek eta mugikorretarako aplikazioek ekoizleen eta kontsumitzaileen 
arteko konexioa erraztu dute, eraginkortasuna hobetuz eta merkatuaren irismena 
handituz (Villatoro et al., 2023; Ainia, 2023).

•	 Erresilientzia eta moldagarritasuna: MZLek merkatuaren gorabeherei eta 
hornikuntza-kate globalen etenaldiei aurre egiteko gaitasuna erakutsi dute. Lurralde-
hurbiltasunak eta zuzeneko harremanek malgutasun handiagoa eta merkatuaren 
beharrei azkarrago erantzuteko gaitasuna ahalbidetu dute (Rodriguez et al., 2024).

Kontsumitzaile askok aurreko ohituretara itzuli badira ere, ez dira gutxi produktu lokal eta 
jasangarriekiko lehentasuna mantendu dutenak. Digitalizazioa, ekoizleen erresilientzia eta 
erakundeen babesa funtsezko faktoreak izan dira bilakaera horretan.

1.1.3.- Hirugarren galdera: Euskal Herrira heda daiteke ikusi den egoera?

Euskal Herriko elikadura-sarean COVID-19aren eraginari buruzko dokumentazioa badago, 
Eusko Jaurlaritzaren babespean 2020ko maiatzean egindako txosten batean jasoa. Txosten 

horretan aztertzen da pandemiak elikadura-katearen balio-katean izan zuen eragina, eta 
Espainia osoan ikusi ziren datuekin bat dator: etxeko erosketen bolumena handitu zen, 
gertuko hornikuntza lehenetsi zen, bereziki auzoko supermerkatuetan eta espezializatutako 
denda tradizionaletan,, eta online erosketek ere gora egin zuten. Ohitura berrien artean, 
osasunarekiko kezka eta elikadura-ohitura osasungarriagoak hartzea nabarmendu ziren.

Alberdiren (2022) ekarpenetan oinarrituta, pandemiaren lehen urtean MZLen egoera 
aztertu zuen,, badirudi zirkuitu laburrek kontsumitzaile berriak erakarri zituztela, batez ere 
kontsumitzaile arduratsuak. Kanal guztien artean, kontsumo-taldeek eta kooperatibek izan 
zuten hazkunderik handiena, bai bazkide kopuruan, bai fideltasunean. Hala ere, Alberdik 
adierazi zuen tokiko nekazaritza-produktuen merkaturatze-eredu berriak ez zirela guztiz 
finkatu: online salmenta eta etxez etxeko banaketa sistema garestiak eta konplexuak dira 
ekoizle txikientzat, eta gizartea ez dago prest produktu bat ikusi, usaindu eta dastatu gabe 
erosteko.

Lau urte igaro ondoren, ez dago argi egoera horrek bere horretan jarraitzen duen. Elikadura-
krisiaren beste une batzuei begiratzeak zalantza arrazoitsu bat sortzen du: krisiaren ondoren 
ekoizpen-eredu jasangarriagoak eskatzen zituen kontsumitzailea aurreko ohituretara 
itzultzen zen. Gaur egun, erreferentzia gutxi ditugu. Azken urteotan argitaratutako txostenetan 
oinarrituta (Euskadiko Erosketa eta Kontratazio Berdearen Programa, 2023; Euskadiko 
kontsumo-ohituren azterketak, 2023; Neiker, 2025;, honako hipotesi hauek nabarmentzen 
dira, eta ikerketan zehar egiaztatu beharko dira:

•	 Produktu lokal eta freskoen eskariak gora egiten jarraitu du, batez ere gazteen artean, 
eta jasangarritasunaz eta osasunaz kontzientziatutako kontsumitzaileen artean.

•	 Online salmenten proiektuak garatu dira. Pandemian, ekoizle txiki askok eta 
nekazariek azkar moldatu behar izan zuten merkatuaren baldintza berrietara. Horrek 
online salmentarako atariak ezartzea eta etxez etxeko banaketa antolatzea ekarri 
zuen. Zerbitzu horietako batzuk desagertu egin dira konfinamendua amaitu ondoren, 
baina esperientziak aukera eman die ekoizle askori salmenta zuzena hobetzeko.

•	 Teknologia digitalen erabilera funtsezkoa izan da MZLen egokitzapenerako. 
Digitalizazio horrek banaketa-sare malguagoak sortzea ahalbidetu du, eta ekoizleei 
eskaeraren gorabeherei hobeto erantzuteko aukera eman die.

•	 Kontsumitzaileen kooperatibek beren instalazioak eta sareak eskaini dizkiete 
nekazariei beren produktuak saltzen laguntzeko, batez ere merkatu tradizionaletara 
sartzeko zailtasunak zituztenei. Lankidetza horrek hornikuntza-kateko eragileen 
arteko harremanak sendotu ditu eta kontsumo-eredu jasangarriagoa sustatu du.

•	 Euskadiko ekoizle txikiek hainbat estrategia ezarri dituzte pandemia osteko erronkei 
aurre egiteko. Estrategia horien artean daude sektoreko profesionalen parte-hartze 
aktiboa eta praktika moldakorrak ezartzea (Neiker, 2025).

Lan berberek, hazkundea eta egokitzapena gorabehera, MZLek erronka logistiko handiei 
egin behar dietela aurre adierazten dute. Produktu freskoen eta azkar hondatzen diren 
produktuen banaketak logistika eraginkorra eta azkarra eskatzen du, eta hori zaila izan 
daiteke ekoizle txikientzat. Gainera, etxez etxeko banaketa-zerbitzuen murrizketek ekoizle 
batzuen gaitasuna mugatu dute bezeroengana iristeko.

Horrez gain, ezin da ahaztu Euskal Herriko nekazaritza-sektoreak duen erronka nagusia: 
lan-indarraren zahartzea eta belaunaldi-erreleboaren falta (Alberdi, 2024). Aurreikusten da 
MZLek sustapenerako une ona izan dezaketela, pandemia aurreko eta pandemiako aldietan 
bezala, baina ekimen asko ez direla garatuko nekazaritza-aktiboen gabeziagatik, hau da, 
sustapenerako gaitasuna eta interesa duten pertsonen faltagatik.

1.2.- Ikerketaren helburua

Ikerketa honen helburua azken bost urteetan MZL bilakaera aztertzea da, kontsumo-
ereduetan izandako aldaketetan eta kanal horietan izan duten eraginean arreta berezia 
jarriz. Kontsumoan aldaketa esanguratsurik izan den eta horrek MZLetan zer-nolako eragina 
izan duen azterketa honen helburua da.

COVID-19aren pandemian, Euskal Herrian MZLek arreta eta erabilera handia izan zuten. 
Konfinamenduak produktu lokalaren salmentan, batez ere fruta eta barazki freskoetan, 
benetako gorakada eragin zuen. Fenomeno horrek ekimen berriak sortzea eta lehendik 
zeuden zirkuitu laburren berpizkundea ekarri zuela dirudi.

Urte batzuk igaro ondoren, beldur gara ekimen horietako asko desagertu ote diren 
eta kontsumoa ohiko zirkuituetara itzuli ote den, aurreko elikadura-krisietan gertatu 
bezala. Itxaropena dugu iraun duten ekimenek eta bezero errepikakorrek ekoizle eta 
kontsumitzailearen arteko konfiantzan eta harreman zuzenean oinarritutako eredua finkatu 
dezaketela.

Lan honen helburua konfinamenduan sortutako eta lehendik finkatutako MZL ekimenen 
egungo egoera aztertzea da. Horrez gain, konfinamenduaren ondoren iraun duten 
merkaturatze-estrategiak zein izan diren definitu nahi da, eta ulertu zer sortu den eta zergatik 
mantentzen den.

COVID-19aren pandemiak Gipuzkoako kontsumo-ohituretan eta merkaturatze-zirkuitu 
laburren (MZL) erabileran izan duen eragina aztertzea da ikerketaren helburu orokorra, 
bereziki pandemia osteko aldian gertatutako aldaketen jarraikortasuna eta egonkortasuna 
azpimarratuz, eta horrek elikadura-subiranotasunaren ikuspegitik izan ditzakeen ondorioak 
aztertuz.

Helburu Espezifikoen artean jarraian jasotzen direnak lan honen bitartez erantzutea 
ahaleginduko gara:

1.	 Kontsumo-ohituren bilakaera aztertzea: Pandemiaren aurretik, garaian eta 
ondoren kontsumitzaileen portaeran izandako aldaketak identifikatzea, arreta 

berezia jarriz produktu fresko, lokal eta jasangarrien kontsumoan.

2.	 MZLen egungo egoera eta joerak aztertzea: Gipuzkoan MZLek izan duten 
bilakaera aztertzea, kontsumitzaileen eta ekoizleen ikuspegitik, eta zein kanalek 
izan duten jarraipena edo atzerakada identifikatzea.

3.	 Ekoizleen egokitzapen-estrategiak aztertzea: Ekoizleek pandemian eta 
ondorengo aldian erabilitako merkaturatze-estrategiak eta teknologia berrien 
erabilera aztertzea, eta horien eraginkortasuna baloratzea.

4.	 Salmenta online-aren bideragarritasuna ebaluatzea: Produktu fresko eta 
lokalentzako salmenta online-ereduen arrakasta edo porrota aztertzea, eta horren 
arrazoiak identifikatzea.

5.	 Elikadura-subiranotasunaren ikuspegitik ekimenen ekarpena aztertzea: 
MZLek eta kontsumo-eredu berriek elikadura-subiranotasunaren alde egiten 
duten ekarpena ebaluatzea, eta horrek lurraldearen garapen jasangarrian izan 
dezakeen eragina aztertzea.

6.	 Belaunaldi-erreleboaren erronka aztertzea: MZLen etorkizuneko 
bideragarritasunean belaunaldi-erreleboaren eta gazte nekazarien parte-
hartzearen garrantzia aztertzea.

2.- Gipuzkoako Merkaturatze Zirkuitu Laburren Bilakaera Aztertzeko Proposamen Me-
todologikoa

Duela lau urte, ikerketa bat burutu genuen COVID-19aren pandemiak Gipuzkoako 
Merkaturatze Zirkuitu Laburretan izan zuen eragina ulertu eta ezagutzeko (Alberdi, 2022). 
Orain, denboraren poderioz, beharrezkoa da berriz ere aktore horietara jotzea eta galdetzea 
zer gertatu den ordutik. Bete al dira itxaropenak? Nola eboluzionatu dute zirkuitu horiek? 
Galdera horiei erantzuteko, metodologia bat proposatzen da, aurrekoan bezala, ekoizle 
eta beste eragile giltzarri batzuei zuzeneko kontsultan oinarritua. Metodologiaren oinarria 
elkarrizketa da oraindik ere, eta eztabaida-taldeekin osatzen da. Helburua da MZLen egungo 
egoeraren ikuspegi integrala lortzea.

Ikerketak lankidetza baliotsua du: Gipuzkoako Lurraldeko Landa Garapeneko Elkarteak 
(LGE), tokiko erakundeek eta nekazari elkarteek osatutako sei eskualdeko talde. Ikerketa 
hau Euskal Herriko Unibertsitateko Geografia Sailaren eta Gipuzkoako Landa Garapeneko 
Elkarteen arteko lankidetza-proiektu baten emaitza da, lan honen egileak zuzendua, OTRI 
2006.003 kodearekin. Landa garapena sustatzeko sortuak izan ziren, 1980ko hamarkadaren 
amaieran, eta lurraldearen eta bertako eragileen ezagutza oso zabala dute.

Figura 1. Euskal Autonomi Erkidego Landa Garapen Elkarteak (2025)

Iturria: Geoeuskadi. Egileak egina

Aztertzen den eremua, Gipuzkoa, elikadura-sare alternatiboak garatzeko aukera 
nabarmenak eskaintzen dituen lurraldea da. Guztira, 770.000 biztanle inguruko eremu 
urbano bat osatzen du, haran-fondoetan zehar hedatzen diren hiri-korredoreetan garatua, 
eta landa-eremua hiria eta mendia bereizten dituen espazioan dago kokatua.

Ekoizpen-eredua, bere ezaugarriengatik, ez da nahikoa nazioarteko merkatu gero 
eta globalizatuagoan eta elikagaien banaketa handiak nagusitzen duen testuinguruan 
lehiatzeko. Arrakasta izateko aukerak urriak izan direnez, ekoizle askok jarduera uztearen 
edo inguruko merkatuak eskaintzen dituen aukerak aprobetxatzearen artean aukeratu behar 
izan dute. Hori dela eta, nekazari askok kontsumitzailearekin harreman zuzena garatu dute 
jada hamarkadak daramatzatela, merkatu eta azoketan islatua, baina baita tokiko dendetan 
produktu lokalaren presentzia arruntean ere, eta azken urteotan, ekoizpen ekologikoarekin 
eta hurbileko salmentarekin lotutako modalitateen garapenean (Alberdi, 2018).

Lan honek oztopo garrantzitsu bati egin behar dio aurre: eragileek euren jarduera distantzian 
garatzen dutenez, telefono bidezko kontsulta ohikoa bihurtzen da informazioa biltzeko 
orduan. Alabaina, ahal den neurrian, aurrez aurreko harremana lehenetsi da, elkarrizketatuak 
transmititu ditzakeen ñabardurak jasotzeko aberatsagoa baita. Metodologia hori telefono 
bidezko inkestarekin uztartuko da (Artano, 2020).

Lehen eginkizuna, Gipuzkoako MZLek bizi duten egoera aztertzea, inkestak eginez 
beteko da, kasu gehienetan telefono bidez, ekoizleen tipologia eta merkaturatze-kanalen 
aniztasunari dagokionez nahiko zabala den lagin bati zuzenduta, lurraldearen egoera 
orokorra ordezkatuko duena.

•	 LGE bakoitzari eskatzen zaio bere eskualdean jarduten duten MZL nagusien 
eguneraketa egitea, ekimenen eta produktuen aniztasuna errespetatuz, eta 
elkarrizketatuko diren nekazarien zerrenda baieztatzea.

•	 Informazioa elkarrizketa indibidualen bidez jasotzen da, MZLetan oinarritutako 
ekimenen egoeraren analisia eginez, konfinamendu aurreko garaitik gaur egunera 
arte.

•	 Gaur egungo egoerari buruzko informazioa biltzen da, ekoizle eta eskaintzen diren 
produktuei buruzko datuak jasoz, gaur egun bizi duten egoerari buruz, banaketa-
ereduaren antolaketari buruz… eta pandemiak deklaratu zenetik ekimenaren 
bilakaerari buruz. Oro har, eskatzen zaie konfinamendu garaia alde batera uzteko 
eta konfinamendu ostekoan zentratzea, kontsumoaren normalizazio handiago batetik 
aurrera aldaketa esanguratsuak antzeman daitezkeelako, eta bereziki, gaur egun bizi 
duten egoeran arreta jartzeko.

Bigarren helburua, konfinamenduaren ondoren iraun duten merkaturatze-estrategiak 
definitzea eta zer sortu den eta zergatik mantentzen den ulertzea da, neurri handi batean 
egindako elkarrizketetan oinarritzen da. Ekintza honek, hala ere, prozesuaren bilakaerari 
buruzko ikuspegi orokorragoa emateko gaitasuna duten pertsonei kontsulta egitea eskatzen 
du. Gai honi dagokionez, bai sektoreko ordezkariei bai LGEetako arduradunei galdetuko 
zaie. Une desberdinak ezartzen dira:

•	 Lehen une batean, elkarrizketa semi-egituratu bat egiten da sektoreko ordezkariekin. 
Lehentasunezko talde bakoitzeko pertsona bat aukeratzen da (ekoizpen ekologikoa, 
fruta eta barazki ekoizpen konbentzionala, eta animalia-jatorriko produktuen 
ekoizpena eta elaborazioa). Helburua da telefono bidezko elkarrizketetan lortutako 
emaitzak komentatzea, kontrastatzea, balioztatzea, eta euren bazkideen artean 
ikusten dutenarekin alderatzea, ikuspegi zabalago eta orokorrago bat eskainiz, 
pertsonen egoera eta merkaturatze-kanal desberdinen egoera barne (azoka, 
kontsumo-kooperatibak…).

•	 Bigarren une batean, hausnarketa komunitario bat egiten da LGEekin, erakunde 
publikoetatik bereziki abian jarri diren ekimenei buruz. Garrantzitsua da zer funtzionatu 
duen eta zer ez, zergatik, zein esparrutan eragin den bereziki eta zer emaitza lortu 
diren ikustea. Eskualde bakoitzean erakundeek duten pisu esplizitua kontuan hartuta, 
gomendagarria da kontraste-metodologia bat aplikatzea eta ahalik eta adostasun 
handiena bilatzea (Sánchez-Ledesma et al. 2018). Horretarako, topaketa bat 
antolatzen da Zaldibian (Gipuzkoa), 2025eko maiatzaren 13an.

Ikerketaren ordena lortu nahi den helburuaren araberakoa da. Telefono bidezko elkarrizketek 
kanal desberdinek bizi duten egoera ematen dute; elkarrizketa semi-egituratuek azpisektore 
bakoitzean egindako jarduerak baloratzen dituzte; eta LGErekin egindako lan-bilerak, 
azkenik, egindakoaren eta ekimenen eta sektorearen egoera orokorraren balorazio ariketa 
eskaintzen dute.

3.- Emaitzak: MZLak, pandemiaz haratagoko aukera bat

Atal honetan jasotzen dira bai nekazariei bai sektoreko eta LGEetako arduradunei egindako 
elkarrizketetatik ateratako emaitzak. Bigarren mailan, emaitza horien bidez, ikerketaren 
helburuen artean aipatutako zenbait galderari erantzuten zaie.

3.1.- Nekazariei egindako elkarrizketek baieztatzen dute MZLen une ona

Kontsultatutako ekoizleak eskualdeko landa garapeneko arduradunek hautatu dituzte, 
urteetan zehar proiektu komunetan parte hartuz eraikitako konfiantza-harremanaren arabera. 
Elkarrizketaren helburua argi azaltzen zaie: pandemia osteko aldian zirkuitu nagusien 
balorazioa egitea, bereziki konfinamenduaren eta hasierako alarma-egoeraren ondoren iraun 
duten joerei dagokienez. Kontsultak telefono bidez egin dira, nahiz eta elkarrizketa batzuk 
aurrez aurre egin diren. Elkarrizketak 2025eko apirila eta maiatza bitartean burutu dira.

Guztira, 19 ekoizleren informazioa jaso da: 13k baratze-ekoizpeneko orientazio tekniko-
ekonomikoa (OTE) dute, 8k abeltzaintzakoa eta 1ek fruta-ekoizpenekoa. Guztira 29 
merkaturatze-zirkuitu labur baloratu dira: horietatik 11 tokiko merkatu eta azokekin lotuta 
daude, 6 kontsumo-taldeekin, 7 tokiko dendetan egindako salmentarekin, 2 vending-
makinetan, 3 kontsumo-kooperatibetan eta 2 ostalaritzan; eta 3 etxez etxeko salmentaren 
bidez, online salmenta-sistemaren edo telefonozko eskaeraren bidez.

Abeltzaintzako orientazioa dutenek hozte-sistemak dituzten zirkuituak lehenesten dituzte 
(vending-makinak, ostalaritza, dendak edo kontsumo-kooperatibak); bitartean, baratzezain 
eta fruta-ekoizleek tokiko merkataritzaren eta salmenta zuzenaren alde egiten dute, 
merkatuetan edo kontsumo-taldeen bidez. Etxez etxeko salmenta, pandemian lehen 
hilabeteetan ohikoa izan zena, gaur egun desagertu da.

Erantzunen aniztasuna nabarmena da, zirkuitu bakoitzaren egoeraren, kokapenaren eta 
bezero-motaren arabera. Hala ere, emaitzek argi erakusten dute pandemiak lehen urtean 
hautemandako joera orokorra berresten dela. Lehenik eta behin, bost urte igaro ondoren, 
tokiko produktuek hobekien funtzionatzen duten kanalak aztertzen dira, garrantziaren 
arabera sailkatuta:

Figura 2.- Aztertutako zirkuitu motzen adibideak

Iturria eta egilea: egilearen sorkuntza

1.	 Tokiko ekoizleen merkatuak: konfinamenduaren lehen asteen ondoren, oso 
portaera positiboa izan dute, pandemia aurreko datuak gaindituz. Azken urteek joera 
positiboa berresten dute, urteko hazkundearekin, eta progresio horrek jarraitzen 
duela dirudi. Emaitzak bereziki esanguratsuak dira barazkien kontsumoan, mota 
horretako ekitaldietan nagusi den produktua baita. Hazkunde hori eguneroko zein 
asteko merkatuetan antzematen da. Pandemiaren lehen urtean turismoaren edo 
ostalaritzaren bezeroengan oinarritutako ekimenek salbuespenak izan bazituzten 
ere, horiek ere berreskuratu dira; hala ere, kontsumitzaile indibidual eta lokalak 
eman eta ematen du erantzunik onena.

2.	 Produktu ekologiko eta/edo lokaletan espezializatutako dendak eta 
kontsumo-kooperatibak: tokiko produktuarentzat erreferentziazko puntu izaten 

jarraitzen dute, bai landare-jatorrikoak bai abere-jatorrikoak, freskoak zein 
elaboratuak. Joera hori egonkortzen ari dela dirudi, pandemia osteko lehen urteko 
hazkunde handia igaro ondoren.

3.	 Kontsumo-taldeak: ziurgabetasun garaia bizi zuten Gipuzkoan. Kontzientziatutako 
kontsumitzaile baten exijentzia epe luzera mantentzea zaila da, eta talde batzuetan 
gabeziak agertzen hasi ziren (Alberdi, 2018). Pandemiaren urtea merkaturatze-
eredu hau indartzeko balio izan zuen. Aztertutako adibide guztietan taldeak 
indartu egin ziren, eta kasu batzuetan ekimen berriak sortu ziren. Azken urteetan, 
egonkortasunaren joera da nagusi.. 

4.	 Auzoetako merkataritza txikia: tokiko barazki-ekoizpenaren zati handi baten 
helmuga ohikoa, hamarkadak zeramatzan atzerakada argian, hipermerkatu eta 
supermerkatuen salmenta-eredu berrien agerpenari aurre egiteko gai izan gabe 
(Álvarez, 2017). Ekoizleek, establezimendu horietan saltzen dutenek, beren 
produktuen eskariaren hazkundea baieztatzen dute, gaur egun ere jarraitzen 
duena. Batez besteko kontsumitzaileak, bost urte igaro ondoren, tokiko produktua 
kontsumitzen jarraitzen du, bereziki barazki freskoa. Pandemia aurreko merkataritza 
txikiaren egoerak ez dirudi aldatu denik, eta hobekuntza nabarmenagoa da 
biztanleria dinamikoagoa duten eremuetan kokatutako saltokietan.

Beste kanal batzuek, ordea, geldialdiaren edo atzerapausoaren zantzuak erakusten 
dituzte. Testuinguru honetan, honako alderdi hauek azpimarratu daitezke:

1.	 Salmenta online-a: oraindik ez du konektatzen tokiko eta hurbileko produktuen 
salmentarekin. Zirkuitu laburren bidez saltzen ziren produktuak etxera eramateko 
sortu ziren ekimenek ibilbide laburra izan zuten eta pandemiak deklaratu eta 
urtebetera desagertu ziren. Hurrengo urteek joera hori berresten dute, eta 
pandemian sortutako batzuk ere desaktibatu egin dira urte hauetan, eskari 
faltagatik, zerbitzua emateko beharrezko azpiegiturarik ez izateagatik edo 
ekoizleak ez zuelako ez denborarik ez produkturik eskaintzari eusteko. Tokiko 
ekimen oso zehatzek eta ekoizle txikiek kudeatutakoek soilik dirudite teknologia 
berrien aukerez baliatzen direla, betiere banakako proposamenak izanik, 
kontsumo-taldeen antzekoak baina bezero leialik gabe, teknologia arinagoetan 
oinarrituak (WhatsApp, webguneak, posta elektronikoa), asteko eskaerekin.

2.	 Vending-makinak (esnekiak): pandemia aurreko beherakada handia izan 
ondoren, salmentak egonkortu egin dira urte hauetan, baina marjinak oso 
murriztuta daude. Kanal horiek erabiltzen zituzten abeltzainek salmenta-puntu 
berriak bilatzeko joera izan dute (merkatuak eta dendak) edo produktu berriak 
eskaintzekoa (jogurtak eta gazta), batzuk vending-puntu berean.

3.	 Ostalaritzan egindako salmentak: pandemia aurreko aldiko datu antzekoak 
erakusten dituzte. Ekoizle gutxik jotzen dute kanal horietara. Laginean esne-
ekoizle bati eta tokiko barazkiekin lan egiten duen jantoki bati egin zaie kontsulta. 

Egonkortasuna nagusi bada ere, jantokiak tokiko produktua eskuratzeko arazoak 
ditu, bereziki barazkiak. Produktu eta kanal horretan lan egin nahi duten ekoizle 
faltarekin egiten du topo.

1. taula – Gipuzkoako MZLen egoera, pandemia igaro eta bost urtera

1. MZLen une ona MZLak une onean daude, tokiko eta jasangarritasun-irizpideak betetzen 
dituzten produktuen eskari gero eta handiagoarekin.

2. Produktu freskoen 
lehentasuna

Kontsumitzaileek produktu freskoekiko lehentasuna erakusten dute, 
bereziki barazkiekiko, tokiko merkatuetan eta espezializatutako 
dendetan.

3. Kontsumo-taldeen 
egonkortasuna

Kontsumo-taldeek egonkortasuna mantendu dute, nahiz eta ez duten 
hazkunde nabarmenik izan ekoizle berrien faltagatik.

4. Merkataritza 
txikian hazkundea

Auzoetako merkataritza txikiak tokiko produktuen, bereziki barazki 
freskoen, eskariaren hazkundea izan du.

5. Salmenta online-
aren erronkak

Tokiko produktuen salmenta online-ak ez du arrakastarik izan, 
azpiegitura faltagatik eta kontsumitzaileen aurrez aurreko erosketa-
lehentasunagatik.

6. Ekoizleen 
erresilientzia

Ekoizleek erresilientzia eta moldatzeko gaitasuna erakutsi dute, 
eskaintza dibertsifikatuz eta salmenta-kanal desberdinak esploratuz.

7. Erakundeen 
babesa

Tokiko gobernuek politika eta programa batzuk ezarri dituzte MZLei 
laguntzeko, udal merkatuak berrituz eta dirulaguntzak eskainiz.

Egileak egina

Datuak eskualdeko LGEetako arduradunekin kontrastatu dira. Haiek aipamen batzuk 
egin dituzte, baina egindako balorazioekin bat egin dute eta osatu ere bai. Alabaina, datu 
interesgarri bat gehitu dute: udal interesarena. Pandemian zehar, botere publikoek hainbat 
politika eta programa jarri zituzten martxan MZLei laguntzeko. Ekimen horien artean zeuden 
dirulaguntzak, prestakuntza eta sentsibilizazio-kanpainak, eta horiek funtsezkoak izan ziren 
ekoizleen erresilientziarako. Laguntza horrek jarraipena izan du, tokiko ekoizleei egokitzeko 
eta aurrera egiteko beharrezko tresnak eskainiz, eta tokiko gobernuen artean, udal 
merkatuak berritu eta bertako produktuen beharretara egokitzeko lanak eginez (altzarien 
berritzea, internet konexioa, salmentarako armairuak…).

Nekazari elkarteen errepresentateek MZLak bizitzen ari diren momentu ona konfirmatu 
egin dute eta produktu guztietara zabaldu egiten dute, baita abere jatorrizko produktuetara 
ere (haragia eta gazta bereziki). Online salmentaren inguruan beraien kideen interes 
falta azpimarratzen dute. Era honetako salmenta mota komertzio azpiegituran inbertitzea 
eskatzen du maiz. Beraien kideak ekoizpen txikiko egitura dute, ondo bideratzen dute bere 
ekoizpena zuzenean eta ez dute ez gaitasunik eata beharrik ere konplexuagoa izan daiteken 
komertzial ekimenei aurrere egiteko. Inguruko merkatua aukera asko eskeintzen die, baina 
sekotorearen zahartasuna eta nekazari falta da orain benetako talka sortzen ari dena. 
Kontsumo taldea dira horren adibidea.  Ez dira talde berriak sortu eta funtsean berdinak 

jarraitzen dute. Elkarrizketatuek, ordea, ez dute hori kontzientziatutako edo militante 
kontsumitzailearen faltari egozten, baizik eta ekoizle berrien edo eskaintza handiagoaren 
faltari, eskariaren hazkundeari aurre egiteko.

3.2.- Barazki ekoizpena, tokikoa eta ekologikoa: gero eta kontsumitzaile zabalago ba-
tek hautatua, etorkizuneko joera gisa

Inkesten emaitzek, eta horiekin batera sektoreko ordezkariek egindako balorazioek, 
ikerketaren hasieran planteatutako hainbat galdera partzial argitzen laguntzen dute. Jarraian 
garatzen dira horietako batzuk.

Pandemiatik indartuta ateratzen ari den nekazari-tipologia. Bi faktorek baldintzatzen 
dutela dirudi: kontsumitzaileek lehenesten duten produktu mota eta hautatutako salmenta-
kanala. Oro har, produktu fresko guztiek eskariaren hazkunde nabarmena izan dute, baina 
guztien artean, landare-jatorrikoak eta/edo ekologikoak dira nabarmenki lehenetsiak. 
Bestalde, merkaturatze-zirkuitu labur gehienek ere eskari esanguratsua jasotzen dute.

Ikerketa honek emandako emaitzek osatu egiten dituzte pandemiaren lehen urtean 
lortutakoak. Bost urte igaro ondoren, kontsumitzaile militantea biltzen duten kanalek 
(kontsumo-taldeak eta kooperatibak) garrantzi handiko eskaria izaten jarraitzen dute, eta bi 
alderdi, gutxienez, ageri dira joera horrek denboran iraungo duela pentsarazteko:

1.	 Elikadura-krisiaren beste une batzuetan ez bezala, joera ez da desagertu krisiaren 
lehen momentuak igaro ondoren, eta gure eguneroko errealitatean oso urrun 
geratu denean ere, mantendu egiten da.

2.	 Ekimenek kontsumitzaile berriak erakartzen dituzte, gazteagoak, elikaduran diru 
gehiago gastatzeko prest daudenak, tokiko ekonomiaren eta ingurumenaren alde 
kezka erakusten dutenak.

Gaur egun, kontsumitzaile militanteaz gain, ekoizpen ekologikoa sustatzen duten 
kontsumo-talde eta kooperatibetan ordezkatua, kontsumitzaile tradizionala ere ageri da, 
tokiko merkatuen ohiko bezeroa, eta hark ere gero eta gehiago egiten du produktu fresko 
eta tokikoaren alde. Belaunaldi-aldaketa bat gertatzen ari da kontsumitzaileen artean, 
eta prozesu horretan gazteena ere hurbiltzen ari da tokiko produktura: batzuetan jarrera 
militantez, eta beste batzuetan noizean behin, tokiko dendetan eta merkatuetan erosteko 
ohitura hartuz. Horrela, onuradun den nekazariaren profila zabaltzen da, eta MZL bidez 
merkaturatzea hautatu duten gehienek jasotzen dute onura.

Pandemiaren garaian, kontsumitzaileek tokiko eta jasangarritasun-irizpideak betetzen 
dituzten produktuekiko lehentasun nabarmena erakusten hasi ziren. Osasunarekiko eta 
ingurumenarekiko kezka izan zen askorentzat elikagai fresko eta hurbilekoen bila abiatzeko 
pizgarria. Tokiko ekoizleek joera horretan aukera bat ikusi zuten kontsumitzaileekin zuten 
harremana sendotzeko. Pandemian zehar MZLetan erosten hasi ziren kontsumitzaileen 
gehiengo handi batek ohitura hori mantendu du, eta horrek funtsezkoa izan da zirkuitu 
horien egonkortasunerako.

2. taula – Pandemia eta Merkaturatze Zirkuitu Laburrak: eredu irabazlea

Funtzionatu du Ez du funtzionatu

Produktu lokala Elkarrekin saltzeko elkartzen den nekazaria

Esnekiak eta kontserbak Kontsumitzaile militantean oinarritutako ekimena

Baratzezaina eta ekoizle ekologikoa Ezagutzen ez den kontsumitzaileari zuzendutako 
ekimena

Haragi-produktua eta gazta ere Bezeroaren etxera egindako banaketa

Tokiko merkatua Salmenta online

Zuzenean saltzen duen nekazaria

Teknologia digital arinak erabiltzen dituena

Egileak egina

Tokiko nekazaritza-produktuen merkaturatze-eredu berrien agerpena posiblea ote den, 
oraindik baieztatu beharreko joera da. Pandemiak indartu egin ditu lehendik existitzen ziren 
merkaturatze-kanalak. Kanal tradizionalek ,tokiko merkataritzak eta nekazaritza-merkatu 
eta azokek, indarberritzea izan dute. Gauza bera gertatu da kooperatibekin, tokiko produktu 
ekologikoaren aldeko apustua egiten duten dendekin eta kontsumo-taldeekin. Proiektu 
berriak ere sortu dira, bereziki sukaldaritza konprometituarekin (tokiko eta ekologikoarekin) 
lotutako ekimenekin, baina horien eragina eta jarraipena, interesgarria izan arren, mugatua 
izan da.

Tokiko ekoizleen erresilientzia-gaitasuna nabarmendu beharra dago, kanal horietako 
batzuk tradizionalak izan arren,. Aitortu behar da ekoizleek ez zutela soilik hasierako 
eskariaren gorakadara egokitzeko gaitasuna izan, baizik eta, behar izan denean, eskaintza 
dibertsifikatzeko jakinduria ere erakutsi dutela. Baratze-produktuen kontsumoari dagokionez, 
barietate berriak sartzeko joera izan dute; haragi-produktua, berriz, eskaeraren arabera 
saltzen da orain, izoztuta; eta esne-ekoizleek elaborazioaren aldeko apustua egin dute. 
Dibertsifikazio hori funtsezkoa bihurtzen ari da ustiategien jarraipena bermatzeko.

Teknologia berriek merkaturatze-kanalen hedapenean duten rola. Galdera horrek 
erantzun konplexua du. Pandemiak nabarmen bizkortu zuen teknologia digitalen erabilera 
MZLetan. Lineako plataformek porrot egin badute ere, mugikorreko aplikazioak funtsezko 
tresna bihurtu dira ekoizleak eta kontsumitzaileak konektatzeko. Gaur egun, ekoizle askok 
teknologia digitalak erabiltzen dituzte beren inbentarioak kudeatzeko eta eskaerak jasotzeko, 
eta horrek malgutasun handiagoa ematen die, merkatuaren beharrei azkar erantzuteko 
gaitasuna barne, bereziki kontsumitzaile militanteari eta ostalaritzari begira daudenentzat.

Figura 3.- Abeltzaintzako produktuen artean erresilientziaren adibideak

Iturria eta egilea: egilearen sorkuntza

Salmenta online-a oraindik urruneko errealitate bat da. Pandemiaren hasieran sortu 
eta jarraipena izateko asmoa zuten ekimenek ez dute fruiturik eman, eta azken urteotan 
sortutako berriek ere ez dute tokiko ekoizleekin konektatzea lortu. Webgune bat kudeatzeak 
eta etxez etxeko banaketa antolatzeak kostu handia dakar, eta horrek bide hori garestiegia 
bihurtzen du. Ondorioz, ekimen asko porrotera kondenatuta daude. Salmenta online-ak eta 
etxez etxeko banaketak oraindik bide luzea dute egiteko produktu fresko eta tokikoaren 
eskaintza eta eskariaren esparruan. Ez dira behar bezala garatu, eta, nahiz eta zerbitzuaren 
kostua eta azpiegitura horiek eskatzen dituzten baliabideak izatea zailtasun gisa aipatzen 
diren, denak iradokitzen du gizartea oraindik ez dagoela prest ikusi, usaindu eta dastatu 
nahi den produktu bat erosteko (Méndez eta Monteserín, 2017). Gainera, aztertzen ari 
garen lurraldeko ekoizlearen idiosinkrasia ere ez da lagungarria: ekoizpen txikiek, beren 
errentagarritasuna salmenta bereizian oinarritzen dutenek, zuzenean saltzen saiatzen dira, 
eta prozesu kooperatiboek, oro har, ez dute forma hartzen.

Elikadura-burujabetzara hurbiltzen den eredu baterako bidean ekimen berriek izan 
duten garapena oraindik oso urria da. Erosketa-saskia oraindik ere kate agroindustrial 
tradizionaletik elikatzen da, hau da, ekoizpen-eredu intentsibo batetik eta hipermerkatuen 
bidez, eta gaur egun bereziki supermerkatuen bidez, saltzen duen merkataritza-talde 
handitik. Eta ekoizpen-ehuna eta nekazaritza-jarduera hain murritzak diren lurralde batean, 
zaila da bestelako egoera bat izatea.

Osasun-krisiak lagundu du gero eta ekimen gehiagok elikadura-sistema nagusiari “labur-
zirkuitua” jartzen, eta horrek gero eta eragin handiagoa du Gipuzkoako nekazaritza-
egituran. Baratze-ekoizpenak dira nekazari gazteen gehiengo handiena erakartzen dutenak, 
eta ia guztiek beren jarduera zirkuitu laburren garapenean oinarritzen dute: merkataritza 
tradizionalean, merkatuetan edo kontsumo-taldeetan. Horien ondoan, ekoizpen ekologikoek 
hiri-jatorriko ekoizleak erakartzen dituzte, kontsumitzailearengandik oso hurbil dagoen 
ekoizpen-eredu baten aldeko apustu argia egiten duten nekazariak.

Gipuzkoa lurralde egokia da merkaturatze-zirkuitu laburrak garatzeko, eta pandemiaren 
ondorioz, ekoizpenean eta/edo salmenta zuzenean oinarritutako eredu bat indartu 
besterik ez da egin. Hala ere, bere ekoizpen-egitura txikia da, eta, kontsumitzaile gero 
eta kontzientziatuago baten onura jasotzen duen arren, ez du gaitasunik hark aurkeztu 
dezakeen eskariari erantzuteko.

4.- Emaitzen eztabaida: MZLak, Gipuzkoako nekazaritza-sektorearen garapenerako 
tresna ezinbestekoa

Eztabaida bi gai nagusitan zentratuko dugu. Lehenik, aurreko ikerketan MZLak sustatzeko 
adostutako jarduera zehatzak aprobetxatuz, horien egungo egoera aztertuko dugu eta 
garatu diren proposamen berriak jasoko ditugu. Bigarrenik, ikerketan behatutako egoera 
pandemia post garaiko kontsumo-joera orokorrekin alderatuko dugu.

4.1.- Eredu bideragarria, funtzionatzen duena, baina belaunaldi-erreleborik gabe ez 
aurrera ez atzera

Pandemiaren lehen urtean egindako ikerketan, nekazariekin eta landa-eragileekin 
elkarrizketak eta topaketak egin genituen, MZLak sustatzeko alternatibak proposatzeko 
helburuarekin. LGEek, bestalde, hemen aurkeztutako proposamenak bultzatzeko 
konpromisoa hartu zuten. Hona hemen lortutako emaitza nagusiak:

•	 Agroekologiaren alorreko eragileak: beren proiektuak bi premisatan oinarritzen 
zituzten: nekazariaren eta kontsumitzailearen arteko harreman zuzena sustatzea, eta 
etorkizuneko kontsumitzailearengana hurbiltzea, hezkuntza bultzatuz. Proposatutako 
ekimenak feriak eta merkatu lokalak dinamizatzean eta kontsumo-taldeak sortu 
eta sendotzean oinarritzen ziren. Kanal horiek dira beren bazkideek lehenesten 
dituztenak, eta askotan kontsumitzailea fidelizatzeko ekintzak behar izaten dituzte. 
Jarduera-ildo berri bat da eskola-jantoki ekologiko eta lokaletan oinarritutako menuak 
antolatzea.

•	 Gipuzkoako baratzezainen eta fruta-ekoizleen elkarteko ordezkaria: 
proposamenak produktu lokal, fresko eta kalitatezkoaren balioa aitortzen duen 
kontsumitzailearengana bideratutako banaketa-kanalak bilatzera bideratuta zeuden. 
Frutazaleen eta baratzezainen arteko aliantza sakontzea proposatzen zuten, online 
eskaini daitekeen produktu bateratua sortzeko eta auzoko denda txikia bezero nagusi 
gisa izateko.

•	 Ardi-sektoreko ordezkariak: helburua pandemiapreko egoerara itzultzea zen, baina 
ekoizle bakoitzak erabiltzen dituen salmenta-kanal laburrak dibertsifikatuz. Merkatu 
lokalak sustatzea, produktu lokal eta/edo ekologikoko kontsumo-kooperatibak 
babestea, ustiategiak bisitetarako egokitzea… Azken batean, salmenta genero bakar 
batean ez oinarritzea.

Ikerketa honetan, elkarrizketatutako aktore batzuei berriro galdetu diegu proposatutako 
ekimenen egoerari eta epe honetan sortu diren berriei buruz. Hona hemen ondorio nagusiak:

•	 Abian jarritako ekintzak oso mugatuak izan dira, eta hiru proiektu-modalitate nagusiren 
inguruan zentratu dira: feria eta merkatuen antolaketa (bereziak, astekoak eta 
egunerokoak), kontsumo-kooperatiba berrien sorrera edo lehendik zeudenak babestea, 
eta nekazari berriak sartzeko ekimenak, haien salmenta-ereduari laguntza emanez.

•	 Tokiko erakundeak, udalak, LGEen laguntzarekin, ari dira MZLak sustatzeko ardura 
hartzen. Kasu batzuetan, merkatuen egokitzapenean ardura zuzena dutelako 
(udal jabetzakoak direlako). Beste batzuetan, urrats bat gehiago eman dute eta 
elikadura-subiranotasuna sustatzeko talde lokalak sortzen ari dira, nekazariekin eta 
kontsumitzaileekin batera. Topaketa horietan jarduera-proposamenak egiten dira, 
udal-ekimenek babestuta: kontsumo-kooperatibak, lurzoru ekologikorako lagapena, 
elikagai-eraldaketarako gune txikiak, sukalde zentral baten proiektua…

Figura 4.– Tokiko erakundeek lagundu dituzten proiektuen adibideak

Iturria eta egilea: egilearen sorkuntza



Lurralde : inves. espac. 48 (2025), p. p: 143-169 ISSN 0211-5891 ISSN 1697-3070 (e) 163

ALBERDI COLLANTES, J.C.

Ezartzen saiatu diren baina emaitzarik eman ez duten proposamenak ere badaude. 
Bereziki esanguratsua izan da online salmenta-proiektuak gauzatzeko ezintasuna edo 
eskola-jantokietan proiekturen bat abiarazteko zailtasuna. Oztopoak hainbat jatorritakoak 
izan dira: ekoizleen aldetik (ez dute interes handirik produktuaren prezioa garestitzen duen 
eredua sustatzeko), kontsumitzaileen aldetik (produktua bertan aukeratzeko joera), eta 
administrazio autonomikoaren aldetik (oraindik ez du produktu lokala eskola-jantokietan 
sartzea errazten). Kontsumo-talde berriak sustatzeko ekintzak ere nabarmendu behar dira; 
kasu horietan, ekoizle eta produktu faltak mugatu du ekintza berriak abiarazteko aukera.

Orokorrean, kezka zabalago bat nagusitzen da: nekazaritza-sektorearen egoera. Salmentak 
hobetu badira ere eta emaitza onak aurkezten baditu ere, sektoreak arazo larri bati egin 
behar dio aurre: eskulan faltari eta belaunaldi-erreleborik ezari.

Duela bi hamarkada egindako ikerketek (Mauleón, 1998; Ainz, 2001) etorkizuneko 
bideragarritasunari buruzko ikuspegi kezkagarria aurkezten zuten. Ikerketa horiek iradokitzen 
zuten epe ertainera jarduera esanguratsua zuten ustiategien %90ek jarduera utziko zutela 
edo nabarmen murriztuko zutela.

Azken urteetako ekarpenek (Uriarte, 2014; Alberdi, 2018) are datu kezkagarriagoak 
ematen dituzte, uzte-tasa handiagoekin. Oro har, ikerketa berriek adierazten dute ustiategi 
esklusiboek eta partzialek jarduera baztertu dutela, eta kasu gehienetan ez dutela justifikazio 
ekonomikorik (GILBE, 2024).

Euskal Autonomia Erkidegoko gazte nekazariak sartzeko programak agortzearen zantzu 
argiak erakusten ditu. Gaztenek programaren parte-hartzaile kopurua nabarmen jaitsi da, 
eta azken urteetan ez da ustiategi berririk sortu lehen sektore dinamikoenetako batean, hala 
nola baratzezaintzan (Eguiluz, 2021).

Nekazari ordezkarien artean kezka orokortua da. Aktiboak, ondarea, merkatua eta egitura 
errentagarriak izan arren, erretiroa hurbil dutenek ez dute beren jarduera jarraitzeko interesa 
duen eskulanik aurkitzen. Egoera hori elkarrizketetan etengabe aipatzen da, bai nekazariek, 
bai haien ordezkariek eta LGEek, eta MZLen garapenerako aukerak mugatzen ditu. 
Ustiategietan ez dago ia erreleborik, eta zaila da bertan lan egin nahi duen jendea aurkitzea 
(Alberdi, 2024). Testuinguru honetan, pentsaezina da ekimen berriak sustatzea, eta zaila da 
lehendik daudenak mantentzea.

4.2.- MZLen egonkortasuna eta erronkak: joera global baten tokiko isla

COVID-19aren pandemiak eragin nabarmena izan du kontsumo-ohituretan eta merkaturatze-
zirkuitu laburretan mundu osoan, eta Gipuzkoa ez da salbuespena izan. Oro har, produktu 
lokal eta jasangarrien eskaria handitu da, osasunarekiko eta ingurumenarekiko kontzientzia 
handiagoak bultzatuta. Joera hori islatu da produktu fresko eta gertukoen kontsumoaren 
igoeran, baita agroekologia- eta MZL-ereduen indartzean ere.

Gipuzkoan egindako ikerketaren emaitzek joera horiek berresten dituzte: produktu lokal 
eta ekologikoen eskariak hazkunde jarraitua izan du, batez ere merkatu lokaletan, denda 
espezializatuetan eta kontsumo-kooperatibetan. Horrez gain, fenomenoaren alderdirik 
esanguratsuenetako bat da pandemia ez dela joera berri baten abiapuntu izan, baizik eta 
lehendik sumatzen zen norabidea azkartu eta sendotu duela. Beste krisi garai batzuetan 
ez bezala, oraingoan joerak denboran iraun du, eta kontsumitzaile arruntaren artean ere 
errotzen ari da, ez soilik kontsumitzaile kontzientearen artean. Belaunaldi-aldaketa bat 
gertatzen ari da, eta gazteek ere gero eta gehiago egiten dute produktu fresko, lokal eta 
jasangarriaren aldeko hautua.

Dena den, emaitzak ez dira beti homogeneoak. Mundu mailan, pandemiak teknologia 
digitalen erabilera bizkortu zuen MZLetan, ekoizle eta kontsumitzaileen arteko lotura 
erraztuz lineako plataformen eta aplikazio mugikorren bidez. Gipuzkoan, teknologia 
digitalen erabilera handitu bada ere, produktu agroalimentario lokalen salmenta online-ak 
ez du arrakasta bera izan. Pandemian sortutako ekimenek erronka handiei egin behar izan 
diete aurre: azpiegitura digital eskasa, banaketa-logistika konplexua eta kontsumitzaileen 
aurrez aurreko erosketa-lehentasuna. Ondorioz, ekimen horietako askok porrot egin dute.

Gainera, Gipuzkoako ekoizpen-egitura txikia, oso banandua eta indibidualista izanik, 
zailtasun handiak ditu antolaketa eta inbertsioa eskatzen duten proiektuak garatzeko. 
Salmenta online-a horietako bat da. Hala ere, ekoizle batzuek teknologia digital arinagoak 
baliatu dituzte, hala nola WhatsApp, webgune sinpleak edo posta elektronikoa, eskaerak 
kudeatzeko eta etxez etxeko banaketak egiteko. Horrek erakusten du moldagarritasuna 
badagoela, baina baliabide eta laguntza egokirik gabe, zaila dela eskala handiagoko 
sistemak ezartzea.

MZLen erresilientzia eta moldagarritasuna nabarmenak izan dira bai mundu mailan bai 
Gipuzkoan. Tokiko ekoizleek eskaintza dibertsifikatzeko eta merkatuaren gorabeherei 
egokitzeko gaitasun handia erakutsi dute. Produktu-barietate berriak sartu dituzte, salmenta-
kanal berriak esploratu dituzte (merkatu lokalak, denda espezializatuak, kontsumo-taldeak), 
eta horrek guztiek lagundu dute MZLen egonkortasuna eta hazkundea bermatzen.

Dena den, funtsezko erronka bat dago mahai gainean: lan-indarraren zahartzea eta 
belaunaldi-erreleborik eza. MZLek salmenta eta eskariari dagokienez emaitza onak erakutsi 
badituzte ere, ekimen horien epe luzerako iraunkortasuna arriskuan dago nekazaritza-
jarduera jarraitzeko prest dauden gazteen eskasiagatik. Erronka egiturazko hau bereziki 
larria da Gipuzkoan, non ekoizpen agrarioa mugatua den eta nekazari berrien sarrera 
funtsezkoa den MZLak mantentzeko eta zabaltzeko.

Azken datuek erakusten dute Gaztenek programak, gazte nekazariak sustatzeko sortua, 
nekea agertzen duela: parte-hartzaileen kopurua nabarmen jaitsi da, eta azken urteetan ez 
da ustiategi berririk sortu lehen sektore dinamikoenetako batean, hala nola baratzezaintzan 
(Eguiluz, 2021). Horrek erakusten du ez dagoela belaunaldi berrien artean nahikoa pizgarri 
edo laguntza egiturarik nekazaritzan hasteko.

Gure ikerketaren emaitzek adierazten dute Gipuzkoako MZLek mundu mailan behatutako 
joera orokorrak jarraitu dituztela: produktu lokal eta jasangarrien eskariaren hazkundea eta 
teknologia digitalen erabilera handiagoa. Hala ere, lurraldeak erronka espezifikoak ditu, hala 
nola belaunaldi-erreleborik eza eta salmenta online-erako azpiegitura mugatua, neurri handi 
batez, nekazal egitura mahi txikikoa duelako. Erronka horiek gainditu ezean, MZLen epe 
luzerako bideragarritasuna kolokan egon daiteke. Horregatik, gazte nekazariak babesteko 
politikak indartzea, azpiegitura digitalak hobetzea eta ekoizleen arteko lankidetza sustatzea 
funtsezkoak dira MZLak sendotzeko eta etorkizunean iraunkorrak izan daitezen.

5. Ondorioak

Ikerketa honek Gipuzkoako merkaturatze-zirkuitu laburren azken lau urteetako bilakaera 
aztertu du, kontsumo-ohituretan izandako aldaketek kanal horietan izan duten eragina 
azpimarratuz. COVID-19aren pandemiak testuinguru berezia eskaini zuen lehendik zetozan 
joerak bizkortzeko eta elikadura-sistema alternatiboetan dinamika berriak sortzeko. Helburu 
nagusia izan da pandemia horrek produktu fresko eta lokalaren kontsumoan eta sustapenean 
inflexio-puntu bat ekarri ote duen aztertzea.

Ikerketan hainbat galdera giltzarri jorratu dira: zein nekazari-motek lortu duten egokitzapen 
eta etekin handiena, merkaturatze-eredu berriak sortu diren, teknologia berriek zer funtzio 
izan duten, salmenta online-a bideragarria den eta elikadura-subiranotasunaren ikuspegitik 
aurrerapausorik egon den.

Horretarako, metodologia kualitatiboa erabili da, ekoizle eta eragile giltzarriekin egindako 
elkarrizketetan, eztabaida-taldeetan eta lan-saioetan oinarrituta. Gipuzkoako Landa 
Garapenerako Elkarteekin izandako lankidetza funtsezkoa izan da MZLen egungo egoeraren 
ikuspegi osoa osatzeko. Inkestak telefono bidez eta aurrez aurre egin dira, eta LGEetako 
arduradunekin egindako topaketek emaitzak osatu eta egiaztatzeko balio izan dute.

Emaitzek erakusten dute MZLek hazkunde jarraitua izan dutela produktu lokal eta 
ekologikoen eskariari dagokionez, batez ere merkatu lokaletan, denda espezializatuetan eta 
kontsumo-kooperatibetan. Ekoizleek egokitzeko gaitasun handia erakutsi dute, eskaintza 
dibertsifikatuz eta salmenta-kanal berriak esploratuz.

Salmenta online-ak ez du espero zen arrakasta izan. Azpiegitura digital egokirik ezak eta 
kontsumitzaileek aurrez aurreko erosketa lehenesteko joerak zaildu egin dute kanal hori 
garatzea. Hala eta guztiz ere, ekoizle batzuek teknologia digital arinagoak baliatu dituzte 
(hala nola WhatsApp edo webgune sinpleak) eskaerak kudeatzeko eta etxez etxeko 
banaketak egiteko.

Bestalde, ikerketak agerian uzten du Gipuzkoako MZLek mundu mailan hautemandako 
joera orokorrak jarraitu dituztela, baina eskualdeak baditu berezitasun propioak eta erronka 
espezifikoak. Horien artean, nabarmenena da lan-indarraren zahartzea eta belaunaldi-
erreleborik eza. Nekazaritza-jarduera mantentzeko eta berritzeko gaitasuna mugatua da, eta 
gazteek sektorean sartzeko dituzten zailtasunek arriskuan jartzen dute MZLen etorkizuna.

Horren aurrean, hainbat ondorio eta gomendio estrategiko azpimarratu behar dira:

•	 MZLen etorkizuna ez dago soilik kontsumoaren gorakadaren menpe, baizik eta 
eskaintza egituratu eta egonkor baten beharra dago. Horretarako, ekoizleen arteko 
lankidetza eta antolaketa indartu behar dira.

•	 Politika publikoek laguntza ekonomikoa ez ezik, azpiegitura partekatuak, prestakuntza 
eta aholkularitza teknikoa eskaini behar dituzte, batez ere ekoizle txikientzat.

•	 Hezkuntza eta sentsibilizazioa funtsezkoak dira kontsumo arduratsua eta tokiko 
produktuen balioa sustatzeko, bereziki belaunaldi berrien artean.

•	 Teknologia digitala tresna erabilgarri bihurtu behar da, ez helburu bat berez. 
Horretarako, tresna sinple eta erabilerrazak lehenetsi behar dira, eta horien erabilera 
errazteko laguntza teknikoa eskaini.

•	 Lurralde ikuspegia kontuan hartu behar da: eskualde ezberdinetako errealitateak ez 
dira beti berdinak, eta politikek tokian tokiko ezaugarrietara egokitu behar dute.

•	 Nekazaritza-ustiategietan belaunaldien arteko erreleborik ezaren erronkari heldu 
behar zaio, nekazari berriei sarbidea erraztuko dieten alternatiba berritzaileak martxan 
jartzen.

Azken batean, MZLek aukera ematen dute elikadura-sistema bidezkoago, hurbilago eta 
jasangarriago baterantz aurrera egiteko. Baina horretarako, ikuspegi integratu bat behar 
da: ekoizpena, banaketa, kontsumoa eta politika publikoak modu koherentean lotzen dituen 
estrategia bat. MZLen etorkizuna ez dago nekazarien esku bakarrik, baizik eta gizarte 
osoaren konpromisoaren baitan.

